Darlleniadau Dramatig

Iesu o flaen Peilat a 
Dedfrydu Iesu i farwolaeth
Ioan 18: 28 i 19:16
Llefarydd

Aeth yr arweinwyr Iddewig â Iesu oddi wrth Caiaffas i'r pencadlys 
 



Rhufeinig. Erbyn hyn roedd hi'n dechrau gwawrio. Aethon nhw ddim i mewn 


i'r pencadlys, am eu bod nhw ddim eisiau torri'r rheolau ynglŷn â glendid 



seremonïol; roedden nhw eisiau gallu bwyta swper y Pasg. Felly daeth 



Peilat allan atyn nhw a gofyn:
Peilat


Beth ydy'r cyhuddiadau yn erbyn y dyn hwn?
Offeiriad

Fydden ni ddim wedi ei drosglwyddo i ti oni bai ei fod wedi troseddu.

Peilat


Felly cymerwch chi e. Defnyddiwch eich cyfraith eich hunain i’w farnu.

Offeiriad

Ond does gynnon ni mo’r awdurdod i’w ddedfrydu i farwolaeth.

Llefarydd

Digwyddodd hyn fel bod beth ddwedodd Iesu am y ffordd roedd yn mynd i 



farw yn dod yn wir.  Aeth Peilat yn ôl i mewn i'r palas, a galwodd Iesu i




ymddangos o'i flaen a dweud wrtho:
Peilat


Felly, ti ydy Brenin yr Iddewon?

Iesu


Wyt ti’n gofyn ohonot ti dy hun, neu ai eraill sydd wedi dweud hyn amdana 


i?
Peilat


Dw i ddim yn Iddew!  Dy bobl di a'u prif offeiriaid sydd wedi dy drosglwyddo 


di i mi. Beth yn union wyt ti wedi ei wneud?

Iesu


Dydy nheyrnas i ddim yn dod o'r byd yma. Petai hi, byddai fy ngweision 



wedi ymladd yn galed i'm cadw i rhag cael fy arestio gan yr awdurdodau 



Iddewig. Mae fy nheyrnas i yn dod o rywle arall.

Peilat


Felly rwyt ti yn frenin!
Iesu


Ti sy’n defnyddio’r gair ‘brenin’. Y rheswm pam ges i fy ngeni, a pham dw i 


wedi dod i'r byd ydy i dystio i beth sy'n wir go iawn. Mae pawb sydd ar ochr 


y gwir yn gwrando arna i.
Peilat


Beth ydy gwirionedd? (SAIB)

Llefarydd

Yna aeth allan at yr arweinwyr Iddewig eto a dweud:
Peilat


Dw i ddim yn ei gael yn euog o unrhyw drosedd. Mae'n arferiad i mi 



ryddhau un carcharor i chi adeg y Pasg. Ydych chi eisiau i mi ryddhau hwn, 


'Brenin yr Iddewon'?

Offeiriad

Na!  Dim hwn. Barrabas dyn ni eisiau!

Llefarydd

Terfysgwr oedd Barrabas. Felly dyma Peilat yn gorchymyn i Iesu gael ei 



fflangellu. Dyma'r milwyr yn plethu drain i wneud coron i'w rhoi am ei ben, 



ac yn gwisgo clogyn borffor amdano.  Yna roedden nhw’n mynd ato 



drosodd a throsodd, a’i gyfarch gyda’r geiriau:
Milwr


Eich mawrhydi, Brenin yr Iddewon!

Llefarydd

…ac wedyn ei daro ar ei wyneb.  Yna aeth Peilat allan eto a dweud wrth y 



dyrfa,

Peilat


Dw i’n dod ag e allan eto, i chi wybod fy mod i ddim yn ei gael yn euog o 



unrhyw drosedd.

Llefarydd

Daeth Iesu allan yn gwisgo'r goron ddrain a'r fantell borffor.
Peilat 


Edrychwch, dyma'r dyn!

Llefarydd

Y foment y gwelodd y prif offeiriaid a'u swyddogion e, a dyma nhw'n 



dechrau gweiddi:
Offeiriad

Croeshoelia fe! Croeshoelia fe!

Peilat


Cymerwch chi e a’i groeshoelio eich hunain! Lle dw i'n y cwestiwn, mae e’n




ddieuog.
Offeiriad

Mae gynnon ni Gyfraith ac yn ôl y Gyfraith honno mae’n rhaid iddo farw, am 


ei fod wedi galw ei hun yn Fab Duw.

Llefarydd 

Pan glywodd Peilat hyn, roedd yn ofni fwy fyth.  Aeth yn ôl i mewn i'r palas 


a gofyn i Iesu:
Peilat


O ble wyt ti wedi dod?

Llefarydd

Ond roddodd Iesu ddim ateb iddo.
Peilat


Wyt ti'n gwrthod siarad â fi?  Wyt ti ddim yn sylweddoli mai fi sydd â'r 



awdurdod i naill ai dy ryddhau di neu i dy groeshoelio di?

Iesu


Fyddai gen ti ddim awdurdod o gwbl drosto i oni bai ei fod wedi ei roi i ti 



gan Dduw, sydd uwchlaw pawb. Felly mae'r un drosglwyddodd fi i ti yn 



euog o bechod llawer gwaeth.

Llefarydd

O hynny ymlaen roedd Peilat yn gwneud ei orau i ollwng Iesu yn rhydd. 



Ond dyma’r arweinwyr Iddewig yn gweiddi eto:
Offeiriad

Os gollyngi di'r dyn yna'n rhydd, dwyt ti ddim yn gyfaill i Cesar! Mae unrhyw 


un sy'n hawlio ei fod yn frenin yn gwrthryfela yn erbyn yr ymerawdwr 



Cesar!
Llefarydd

Pan glywodd Peilat hyn, daeth â Iesu allan eto, ac eisteddodd yn sedd y 



barnwr yn y lle oedd yn cael ei alw 'Y Palmant' ('Gabbatha' yn Hebraeg).




Roedd hi’n ddiwrnod paratoi ar gyfer wythnos y Pasg, tua canol dydd.




Meddai wrth 
y dyrfa:
Peilat


Dyma fe, eich brenin chi.
Llefarydd

Ond dyma nhw'n gweiddi,

Offeiriad

I ffwrdd ag e! I ffwrdd ag e! Croeshoelia fe!

Peilat


Dych chi am i mi groeshoelio eich brenin chi?

Offeiriad

Cesar ydy'n hunig frenin ni!

Llefarydd

Yn y diwedd dyma Peilat yn gadael iddyn nhw gael eu ffordd, ac yn rhoi 



Iesu i’w groeshoelio.

